16-MAVZU
USLUB XILLARI

Dars rejasi:
1. Uslub haqida tushuncha
2. Uslub xillari

Tayanch so‘z va iboralar: uslub, so‘zlashuv uslubi, badiiy uslub, ilmiy uslub, publisistik uslub, rasmiy uslub, yozuvchi uslubi, tarjimon uslubi, uslub qatlamlari.

 U s l u b  ( s t i l  )  –  lotincha  s t i l u s  so‘zidan olingan bo‘lib, xat yozish uchun tayyorlangan uchi o‘tkir tayoqcha; yozish usuli, bayon tarzi ma’nolarini bildiradi. Badiiy asarning umumiy ohangi va koloriti degan mazmunda ham keladi.
“Uslub  keng ma’noda – yozuvchi ijodidagi g‘oyaviy-badiiy xususiyatlar birligi, tor ma’noda – ifoda usuli (tarzi bayon). Keng ma’noda uslub tushunchasi shoirning dunyoqarashi, asarlarining asosiy leytmotivini tashkil etuvchi g‘oyalar, syujet va xarakterlar doirasi, badiiy tasvir vositalari, tili va boshqalarni qamrab oladi”[footnoteRef:1]. [1:  Адабиётшунослик терминлари луғати. – Тошкент, 1967. 232-бет.] 

“Uslub tushunchasi xilma-xil mazmunda, ya’ni nihoyatda keng yoki juda tor ma’nolarda qo‘llaniladi. Bu tushuncha muayyan davr adabiyoti xususiyatlariga ham (muayyan davrdagi uslublar), turli xalqlar adabiyotlariga xos belgilarga ham (milliy uslublar), turli adabiy usul va yo‘nalishlarning o‘ziga xos tomonlariga ham (klassisizm, sentimentalizm, romantizm uslublari), bir yozuvchi ijodidagi alomatlarga ham (Navoiy, L.Tolstoy, M.Gorkiy, Hamza, A.Qahhor uslublari), nihoyat, alohida bir asarga ham (A.Navoiyning “Hayrat ul-abror” dostonidagi, A.Qodiriyning “O‘tkan kunlar” romanidagi uslublar) taalluqli holda qo‘llaniladi”[footnoteRef:2]. [2:  Худойбердиев Э. Адабиётшуносликка кириш. – Тошкент, 1995. 239-240-бетлар.] 

Uslab keng va murakkab tushuncha bo‘lib, uning xillari ko‘p. Lekin ilmiy adabiyotlarda asosan 5 xil uslub ajratib ko‘rsatiladi:
1. So‘zlashuv uslubi
2. Badiiy uslub
3. Ilmiy uslub
4. Publisistik uslub
5. Rasmiy uslub.
S o‘ z l a sh u v   u s l u b i  –  jonli nutqqa xos, o‘zaro suhbat, fikr almashuv jarayoniga xos bo‘lgan bayon usuli. So‘zlashuv tiliga xos bayon usuli. U jonli nutqdan iborat bo‘lib, bunda til qonun-qoidalariga rioya qilinmaydi.
So‘zlashuv uslubi faqat og‘zaki nutqdagina emas, badiiy asarlarga ham xos bo‘lib, personajlarning til xususiyatlarini xarakterlashda juda muhim. Shuning uchun tarjimada bunga alohida e’tibor qaratishga to‘g‘ri keladi.
Xususiyatlari:
· Norasmiy, oddiy va tushunarli tilda gapiriladi.
· Dialog va monolog shaklida bo'ladi.
· Emotsional va ifodali bo'lishi mumkin.
· Iboralar va shevalardan foydalaniladi.
Misol:
"Kecha kinoga bordim, zo'r ekan! Albatta ko'rishing kerak!"

B a d i i y   u s l u b  –  badiiy adabiyot, badiiy asarlarga xos bo‘lib, unda badiiylik, ifodaviylik, ta’sirchanlik kuchli bo‘ladi. Badiiy uslubda tematik va uslubiy chegaralanish yo‘q. Til boyligidan foydalanishda “ortiqcha” so‘zlarning ham qo‘llanaverishi, ko‘chma ma’nodagi so‘zlar, iboralar, frazeologizmlar, badiiy tasvir vositalarining ko‘p ishlatilishi, so‘z tartibida adabiy til me’yorlaridan chekinishning uchrashi, ilmiy-texnik atamalar nisbatan kam istifoda etilishi, ritorik so‘roq gaplar, emotsional jumlalar va boshqalardan ko‘p foydalanishi jihatidan badiiy uslub “aralash uslub” ham deyiladi.
Xususiyatlari:
· Obrazli ifodalar, tashbeh, o'xshatish, mubolag'a kabi badiiy san'atlar ishlatiladi.
· Emotsional va ta'sirchan bo'ladi.
· Shaxsiy his-tuyg'ular, kayfiyat va taassurotlar aks etadi.
· Ramziy va poetik mazmunli bo'lishi mumkin.
Misol:
"Quyosh ufqdan bosh ko'tarib, oltin nurlarini yer yuziga socha boshladi. Bog'lar yashillikka burkanib, qushlarning navolari tog' bag'rini to'ldirdi."

I l m i y   u s l u b da mantiqlilik, aniqlik, ilmiy atamalarning keng qo‘llanishi xos bo‘lib, barcha ilmiy asarlar, jumladan darslik va qo‘llanmalar ham shu uslubda yoziladi. Ilmiy uslubda biror mavzu bo‘yicha aniq, asoslangan izchil ma’lumot berish kerak bo‘ladi.
Keng jamoatchilikka havola qilinadigan materiallar (gazetalar, ommabop jurnallarda turli ilmiy mavzularda bosiladigan maqolalar yoki keng omma oldida o‘qiladigan ma’ruzalar)  i l m i y - o m m a b o p  uslubda bo‘ladi. Bu uslubda obrazlilik – tasvir ham bo‘ladi. Maxsus terminlar kam ishlatiladi. Ishlatilganda ham izohlar orqali tushuntiriladi.
Xususiyatlari:
· Aniq va tushunarli tilda yoziladi.
· Mantiqiy izchillik va dalillar asosida bayon etiladi.
· Maxsus terminlar va ilmiy atamalar qo'llaniladi.
· Shaxsiy fikrdan ko'ra ob'ektiv ma'lumot berishga intiladi.
Misol:
"Fotosintez jarayoni o'simliklarda quyosh energiyasini kimyoviy energiyaga aylantiradi. Bu jarayon davomida karbonat angidrid va suvdan glukoza hosil bo'ladi."

P u b l i s i s t i k   u s l u b  –  tilning ta’sir qudratiga asoslanadi. Bu targ‘ib-tashviq va da’vat uslubi. Asosan matbuot materiallari shu uslubda yoziladi.
Xususiyatlari:
· Ta'sirchanlik va ishontirishga qaratilgan.
· Ijtimoiy va siyosiy masalalarni yoritadi.
· Emotsional va tasviriy vositalar ishlatiladi.
· Nutq so'zlash usuli ommabop va tushunarli bo'ladi.
Misol:
"Bugungi kunda atrof-muhitni muhofaza qilish insoniyatning eng dolzarb masalalaridan biridir. Agar biz hozir chora ko'rmasak, kelajak avlodlarga qanday meros qoldiramiz?"

R a s m i y - i d o r a v i y   u s l u b  –  o‘ziga xos nutq uslubidir. Barcha qonunlar, Prezident farmonlari va hukumat qarorlari, turli hujjatlar, ish qog‘ozlari, idoralararo yozishmalar va shu kabilar rasmiy-idoraviy uslubda yoziladi. 

Xususiyatlari:
· Rasmiylik va qat'iylikni saqlaydi.
· Shablon va tayyor konstruksiyalardan foydalanadi.
· Emotsiyadan xoli bo'ladi.
· Aniq tartib va mantiqiy izchillik talab etiladi.
Misol:
"Ushbu buyruqqa asosan, 2025-yil 15-fevraldan boshlab yangi ish tartibi joriy etiladi. Barcha xodimlar mazkur tartibga rioya etishlari shart."

Uslub xillari tilning boyligi va xilma-xilligini ko'rsatadi. Har bir uslubning o'ziga xos vazifasi, leksik va grammatik xususiyatlari mavjud. Uslubni to'g'ri tanlash matnning ta'sirchanligi va tushunarliligini oshiradi. Shu bois, har bir so'zlovchi yoki yozuvchi vaziyatga mos uslubni tanlashni o'rganishi lozim.
Uslublarni o'rganish orqali tilning nazariy asoslarini, uning imkoniyatlarini chuqurroq anglash mumkin. Bu esa til madaniyatini oshirish va ta'sirchan nutq yaratish uchun muhim omildir.


